
żewġ nisa sbieħ iżda b’karat-
tru totalment differenti minn 
xulxin.

Il-qarrej għandu f’idejh 
qari li jagħtih gost, bi storja ta’ 
mqanqla ta’ mħabba mżewqa 
b’ħafna emozzjonijiet. Huwa 
wkoll mżewwaq b’xeni 
mill-isbaħ. Iżda hemm bosta 
temi li wieħed jista’ joħroġ 
minn dan ir-rumanz. Jekk in-
ħarsu lejn il-karattri ngħidu 
aħna nistgħu nitkellmu dwar 
it-tema ta’ karattru riservat 
u karattru estrovert. Insibu 
wkoll lil Midori li bħal tirra-
ppreżenta l-ħajja u Naoko li 
tirrappreżenta l-mewt.

Tema oħra li mhijiex ċen-
trali fir-rumanz iżda li tista’ 
faċilment tiġi trattata hija dik 
politika. Għaliex? Nibdew 
billi ngħidu li Murakami ma 
kienx awtur politiku. Iżda 
huwa evidenti li sitwazzjo-
ni politika tas-snin sittin, 
għalkemm bl-ebda mod mhi 
rakkontata jew imfissra f’dan 
il-ktieb offriet sfont għal dan 
ix-xogħol.

“Norwegian Wood” ta’ Ha-
ruki Murakami huwa maqlub 
għall-Malti minn Charles 
Flores u pubblikat minn Ho-
rizons. Huwa rumanz mill-is-
baħ sabiħ imsejjes fuq iż-
żgħażagħ tas-snin 60, il-pro-
testi, il-mużika u l-imħabbiet 
tagħhom. Dan huwa l-ewwel 
xogħol sħiħ bil-Ġappuniż 
maqlub għall-Malti, u se 
jingħaqad ma’ traduzzjonijiet 
oħra biex ikompli jagħti kon-
tribut lil-letteratura Maltija.

Nagħlaq billi naqsam 
magħkom l-istqarrija għall-is-
tampa.

Il-protesti tal-istudenti fis-
snin 60, il-Beatles, taqlib soċ-
jali kull fejn tħares u ma’ kull 
fejn tmiss, l-imħabba, is-sens 
ta’ iżolament u sfidi oħra li jsi-
bu ma’ wiċċhom – anki llum 
– iż-żgħażagħ kullimkien 
fid-dinja, huma l-ingredjen-
ti ta’ dan ix-xogħol letterarju 
ġdid bil-Malti. “Norwegian 
Wood” huwa rumanz modern 
tal-awtur ċelebri Ġappuniż 
Haruki Murakami, xogħol li 
tah isem madwar id-dinja u 
saħansitra nqaleb għal diver-
si lingwi. Issa l-Malti, żgħir 
imma maħbub, qed jieħu pos-
tu magħhom.

Ta’ min jgħid li Murakami 
kien żar Malta fl-1987 u event-
walment għamel riferenza 
għall-gżejjer tagħna fil-ktieb 
tiegħu Wind-Up Bird Chroni-

cle. Hu magħruf li Murakami 
nnifsu, permezz tal-aġen-
ti tiegħu, feraħ meta sar jaf 
bit-traduzzjoni tal-ktieb 
tiegħu għall-Malti u, fejn 
jidħlu jeddijiet, wera ruħu 
mill-ewwel lest jifhem iċ-
ċokon tas-suq tal-ktieb Malti.

“Norwegian Wood” jilħaq 
lil ġenerazzjonijiet diversi. 
Kemm dawk li għexu s-snin 
60 u għadhom nostalġiċi 
għal dak kollu li, fit-tajjeb u 
l-ħażin, raw iseħħ, kif ukoll 
għal dawk il-ġenerazzjonijiet 
ta’ wara li jħobbu l-ġrajja ta’ 
missirijiethom u nanniethom, 
esperjenzi li llum huma parti 
sħiħa mill-istorja dinjija.

Charles Flores qaleb 
ix-xogħol ta’ Murakami mill-
Ingliż, ħerqan li joħloq ħolqa 
letterarja bejn Malta u l-Ġap-
pun, iżda lil hinn minn ten-

tattivi sbieħ u iżolati li saru 
fl-imgħoddi bil-kitba tal-fo-
rom poetiċi Ħajku u Tanka. 
Li llum il-Malti għandu dan 
ir-rumanz famuż mill-Ġap-
pun mhux biss hija kisba 
oħra għal ilsienna, iżda anki 
riflessjoni tar-rabtiet qaw-
wija bejn iż-żewġ pajjiżi, 
maqtugħin minn xulxin 
b’xejn inqas minn għaxart 
elef kilometru.

Norwegian Wood jinsab 
għall-bejgħ mill-ħwienet 
tal-kotba.

Anne Frank:  
Id-Djarju ta’ Tfajla

Dan Id-Djarju ta’ Tfajla 
jew kif inhu iżjed magħruf, 
“Id-Djarju ta’ Anne Frank”, 
huwa maqlub għall-Mal-
ti mill-verżjoni Ingliża ta’ 

Susan Massotty minn Mary 
Rose Mifsud. Dan il-ktieb jin-
kludi t-test innifsu tad-Djarju 
ta’ Anne Frank kif ġie editjat 
minn Otto Frank u Mirjam 
Pressler u ppreżentat fl-ediz-
zjoni definittiva li ħarġet fl-
2007, fl-okkażjoni tas-sittin 
anniversarju tal-ewwel pub-
blikazzjoni tiegħu fl-1947.

Din l-edizzjoni tad-Djarju 
tiftaħ b’Daħla mill-Professur 
Oliver Friġġieri li fiha jirri-
fletti fuq l-importanza storika 
tad-Djarju u l-valur morali 
tiegħu, kif ukoll jagħti ħar-
sa kritika fil-qosor lejn din 
it-traduzzjoni. Issegwi Nota 
tat-Traduttriċi li fiha Mifsud 
tiddeskrivi l-proċess li użat 
fit-traduzzjoni tagħha u tisp-
jega għaliex waslet għal ċerti 
għażliet lingwistiċi, xi kultant 
saħansitra b’paragun ma’ tra-

duzzjonijiet f’ilsna oħra.
Dan il-ktieb jinkludi 

wkoll il-Kelmtejn Qabel u 
l-Kelmtejn Wara ta’ Massotty 
innifisha. Isegwu noti det-
taljati dwar il-personaġġi u 
l-postijiet imsemmija fil-test 
oriġinali, kif ukoll dwar xi 
avvenimenti storiċi u xi kli-
em importanti biex jinftie-
hem sew dak li kitbet Anne. 
Dawn in-noti huma mmirati 
għall-qarrejja Maltin li jridu 
japprofondixxu l-għarfien tat-
test u jkattru l-pjaċir li jieħdu 
mill-qari tiegħu. Għal din ir-
raġuni n-noti jinkludu infor-
mazzjoni dwar x’ġara minn 
nies u l-postijiet anki wara 
li jieqaf id-Djarju. Mifsud 
għamlet ħilitha biex testendi 
din l-informazzjoni sakemm 
il-ktieb tagħha mar għall-is-
tampar. Uħud min-noti jagħ-
tu wkoll l-opportunità lill-
qarrejja, jipparagunaw dak 
li ssemmi Anne Frank ma’ 
x’kien qed jiġri f’Malta fl-ist-
ess żmien.

Fis-sezzjoni Fatti, Kontro-
versji, Aġġornamenti Mifsud 
tirrakkonta bosta episodji 
mill-ġrajja tad-Djarju minn 
meta ġie ppubblikat għall-ew-
wel darba fl-1947 sal-lum. Din 
it-traduzzjoni tinkludi wkoll 
numru ta’ ritratti tan-nies li 
jissemmew fid-Djarju, kif 
ukoll Biblijografija estensiva 
li għanda tħajjar lill-qarrejja 
jkomplu jwessgħu t-tagħrif 
tagħhom dwar l-Olokawst u 
avvenimenti storiċi oħra.

Ftit fatti fil-qosor min-
għandi:

•	 Ann Frank twieldet 
fit-12 ta’ Ġunju 1929 fi Frank-
furt am Main, il-Ġermanja. 

•	 Ann Frank u l-famil-
ja tagħha damu mistoħbija 
aktar minn sentejn.

•	 Interessanti li fil-
moħba hi ċċelebrat għeluq 
sninha darbtejn u saħansitra 
baqgħet tirċievi r-rigali.

•	 Il-familja Frank sf
aw arrestati fl-4 t’Awwissu 
1944 u Ann ittieħdet 
f’kamp tal-konċentrament 
f’Bergen-Belsen.

•	 L-Organizzazzjoni 
tas-Salib l-Aħmar iddikja-
raw li nqatlet bejn l-ewwel 
u l-aħħar ta’ Marzu 1945 u 
giet midfuna fl-istess kamp 
tal-konċentrament. 

•	 Ann Frank tibqa’ 
magħrufa għal dan id-djarju 
tagħha li huwa evidenza ċara 
tal-ħruxija tan-Naziżmu.

